
ACTA  DA  SESIÓN CELEBRADA POLO PLENO DO CONCELLO O DÍA VINTE E 
SETE DE SETEMBRO DE 2023, CON CARÁCTER  ORDINARIO 

 
 SRES. ASISTENTES: 
 
 Presidente : D. CARLOS MARTÍNEZ CARILLO 
 Concelleiros/as D.  MANUEL COSTA CERNEIRO 
   D.  JOSÉ MANUEL GONZÁLEZ COUTO   
   Dª. MARÍA SUSANA GARCÍA LEMA 
   Dª. DIANA VARELA BARREIRO 
   D. ENRIQUE VÁZQUEZ MARTÍNEZ 
   D. JUAN MANUEL CERNADAS MÉNDEZ   
   D. JOSÉ CALDELAS GONZÁLEZ 
   D. XOSÉ ANTÓN POSE RODRÍGUEZ 
   Dª. YOLANDA VIEIRO CEBEIRO 
   D. XESÚS CASTRO BLANCO 
   D. JESÚS GONZÁLEZ CORBELLE 
   Dª. MARÍA BEGOÑA GONZÁLEZ PICANES 
   
  
 Secretario D. CARLOS J. MÉNDEZ-LOSADA ABALO 
 
Na casa do Concello de Vedra,  sendo as  vinte horas e cincuenta minutos do día vinte e sete de  
setembro de dous mil vinte e tres, baixo a presidencia do Sr.Alcalde -Presidente don Carlos 
Martínez Carrillo, reúnese en sesión ORDINARIA o PLENO  DO CONCELLO, figurando os 
membros do mesmo ao comezo desta acta. 
 
Declarado aberto o acto pola Presidencia seguidamente pasan a tratar os asuntos incluídos na 
seguinte 

ORDE DO DÍA 
 

1º.- Aprobación, se procede de actas de sesións anteriores (19/07/2023) 
Dáse conta da acta da sesión plenaria ordinaria celebrada o día 19/07/2023 que se aproba por 
unanimidade dos asistentes. 
2º.- Aprobación, se procede, da Conta xeral do exercicio 2022. 
Unha vez formada a Conta Xeral correspondente ao orzamento do ano 2022 e rendida polo Alcalde-
Presidente por resolución da alcaldía núm. 495/2023 do 10.07.2023, ao obxecto de dar cumprimento aos 
requisitos previstos no artigo 212 do Real decreto lexislativo 2/2004 polo que se aproba o Texto 
refundido da Lei reguladora das facendas Locais (TRLRFL), proponse á Comisión de Economía e 
Especial de Contas a emisión do seguinte ditame:   
Primeiro: Informar favorablemente a Conta Xeral do Orzamento de 2022 do Concello de Vedra, 
composta pola seguinte documentación:  

Contas anuais: 
a) Balance 
b) Conta do resultado económico -patrimonial 
c) Estado de cambios no patrimonio neto 
d) Estado de fluxos de efectivo 
e) Estado de Liquidación do orzamento 
f) Memoria comprensiva dos seguintes apartados: 

 Organización e actividade.  
 Xestión indirecta de servizos públicos, convenios e outras formas de colaboración.  
 Bases de presentación das contas. 
 Normas de recoñecemento e valoración.  
 Inmobilizado material.  

 Patrimonio público del solo.  
 Investimentos inmobiliarios.  
 Inmobilizado intanxible.  
 Arrendamentos financeiros e outras operacións de natureza similar.  
 Activos financeiros.  
 Pasivos financeiros.  
 Activos construídos ou adquiridos para outras entidades e outras existencias.  
 Transferencias, subvencións e outros ingresos e gastos.  
 Provisións e continxencias.  
 Información sobre medio ambiente.  
 Activos en estado de venta.  
 Presentación por actividades da conta del resultado económico patrimonial.  
 Resumo do desenvolvemento do proceso de xestión dos recursos. 
 Operacións non orzamentarias de tesouraría.  
 Contratación administrativa. 
 Valores recibidos en depósito.  
 Información orzamentaria. 
 Indicadores financeiros, patrimoniais e orzamentarios.  
 Información sobre el custe da entidade 
 Acontecementos posteriores ao peche. 
 Estado de Conciliación Bancaria. 
 Balance de Comprobación. 

 
Ás contas anuais acompañase a seguinte información complementaria:  

a) Acta de arqueo a fin de exercicio.  
b) Certificacións dos saldos existentes nas mesmas a fin de exercicio.  

 
Segundo: Dispoñer a súa exposición pública por un prazo de 15 días, durante os cales os interesados 
poderán presentar reclamacións, reparos ou observacións, de acordo co disposto no artigo 212.3 do 
TRLRFL. 
Terceiro: Sometela ao Pleno da Corporación transcorrido o dito prazo. De presentárense reclamacións, 
será preciso un novo informe desta Comisión antes da remisión ao Pleno para a súa aprobación definitiva.  
Cuarto: Remitila ao Tribunal de Contas atendendo ao modelo e formato normalizado recomendado pola 
Resolución de 13 de novembro de  2015, da Intervención Xeral da Administración do Estado, pola que se 
recomenda un novo formato normalizado da Conta Xeral das Entidades Locais en soporte informático 
para a súa rendición, e que responde ao esquema de ficheiro formato “xml”, remitíndose de forma 
telemática a través do portal de rendición de contas.  
O Sr. Pose, do BNG, di que independentemente de que se aprobara na comisión, o documento 
non se achegou á documentación para este pleno, polo que a oposición non sabe absolutamente 
nada disto. 
 
A Presidencia replica que foi á comisión no seu momento, que foi notificada e na que se debateu 
e está na documentación da comisión informativa. 
 
Rebate o voceiro do BNG que na documentación que enviaron para este pleno non está esa 
documentación, polo que non poden adoptar unha posición sobre este tema. 
 
Replica a Presidencia que a documentación económica non está na convocatoria do pleno. Está 
na comisión informativa. Unha cuestión é que estea a proposición, pero logo a documentación 
que acompaña a proposición está na comisión, que é onde están todos os documentos. 
 
Dona Yolanda Vieiro, do BNG, solicita que ese tipo de documentación figure na documentación 
das sesións plenarias. 
 
O Sr. Pose, do BNG, di que é o documento máis importante lexislatura, no que se mostra como 
se gastan os cartos do orzamento. O seu grupo vai votar en contra. 

Intervén o Sr. González, do PSdeG-PSOE, para anunciar o voto en contra do seu grupo. Non 
poñen en dúbida o documento técnico, pero si poñen en dúbida a xestión que o grupo de 
goberno fai dos fondos municipais. 
 
Posta a votación, apróbase con oito votos a favor do PP e cinco en contra do BNG e PSdeG-
PSOE. 
 
3º.- Acordo, se procede, de concertación de operación de crédito á longo prazo (préstamo 
de mandato) para o saneamento do remanente de tesouraría negativo (Expediente núm. 
2023/X999/000103) 
 
Dáse conta do seguinte informe da Comisión especial de contas do día 25/09/2023. 
 
Visto que o resultado da última liquidación do orzamento 2022, aprobada por resolución da alcaldía núm. 
140/2023 do 27/02/2023, amosa que o Concello de Vedra, a pesar dos seus esforzos por conter o gasto e 
incrementar os ingresos, continúa obtendo un resultado negativo no cálculo do seu remanente de 
tesouraría para gastos xerais, que implica unha situación de falta de capacidade económica (liquidez) que 
esixe a adopción de medidas.  

Visto que o artigo 193 do Real decreto lexislativo 2/2004 polo que se aproba o Texto refundido da Lei 
reguladora das facendas locais, dispón que no caso de liquidación do orzamento con remanente de 
tesouraría negativo o Pleno da corporación ou órgano competente do organismo autónomo, segundo 
proceda, deberán: 

- Proceder na primeira sesión que celebren, á redución de gastos do novo orzamento por contía 
igual ao déficit producido. A expresada redución so poderá revocarse polo acordo do Pleno a 
proposta do presidente e previo informe do interventor cando o desenvolvemento normal do 
orzamento e a situación da tesourería o consentiran. 

- Se a redución de gastos non resultase posible, poderase acudir a unha concertación de 
crédito por su importe, sempre que se dean as condicións sinaladas no artigo 177.5 desta 
Lei. 

- De non adoptarse ningunha das medidas previstas nos apartados anteriores, o orzamento 
do exercicio seguinte deberá aprobarse con un superávit inicial de contía non inferior ao 
repetido déficit.  

Visto a imposibilidade de acudir a adopción da primeira medida esixida para o saneamento do remanente 
de tesouraría negativo, isto é, a redución de gastos do novo orzamento, xa que na elaboración do 
orzamento do presente ano 2023, aprobado polo pleno da corporación en sesión ordinaria do 30.11.2022 
(BOP núm. 6 do 10.01.2023), este concello xa tivo moi presente a tendencia das execucións do orzamento 
de 2022, de forma que o orzamento 2023 elaborouse cunha contención moi importante nos gastos, 
especialmente nos seus capítulos 2 “Gastos correntes en bens e servizos”, 4 “transferencias correntes” e  6 
“Investimentos reais”, polo que unha redución no dito orzamento non é posible xa que repercutiría moi 
negativamente na prestación dos servizos e na veciñanza. 

Considerando o anterior, e tendo en conta a segunda opción prevista no citado artigo 193 TRLRH “Se a 
redución de gastos non resultase posible, poderase acudir a unha concertación de crédito polo seu 
importe, sempre que se dean as condicións sinaladas no artigo 177.5 desta Lei”, en función das 
competencias que me veñen atribuídas pola lei,  por providencia do 14 de setembro de 2023, esta alcaldía 
dispuxo a iniciación do procedemento para a concertación dunha operación de crédito a longo prazo 
(préstamo de mandato) para o saneamento do remanente de tesouraría negativo por importe de 400.000 
euros e cun prazo de catro anos.  

Visto que de conformidade co disposto no artigo 52.2 do TRLRFL, “Os presidentes das corporacións 
locais poderán concertar as operacións de crédito a longo prazo previstas no orzamento, cuxo importe 
acumulado, dentro de cada exercicio económico, non supere o 10% dos recursos de carácter ordinario 

previstos no dito orzamento” e considerando que a operación de crédito proposta non estaba prevista no 
orzamento do ano 2023, o que implica que  a competencia para a concertación da operación corresponde 
ao Pleno da corporación 

Considerando non obstante que, de acordo co disposto no artigo 22.4 da Lei 7/1985, do 2 de abril, 
reguladora das bases do réxime local, o Pleno pode delegar o exercicio da atribución de concertación de 
operación de créditos no alcalde. 

Vistos o informe da intervención do 14 de setembro de 2023 de cumprimento do principio de prudencia 
financeira, incluíndo os cálculos do Custo Total Máximo (CTM) da operación e de control financeiro 
permanente que inclúe a avaliación cumprimento dos requisitos de orzamento aprobado, aforro neto 
positivo e porcentaxe débeda así como das condicións adicionais establecidas no artigo 177.5 do 
TRLRHL. 

Tendo en conta o anterior , proponse a emisión do seguinte o ditame : 

PRIMEIRO:  Declarar a imposibilidade de adoptar a medida de redución de gastos no orzamento 2023 
para o saneamento do remanente de tesouraría negativo. 

SEGUNDO: Adoptar a segunda medida dirixida a concertación dunha operación de crédito a longo prazo 
(préstamo de mandato) para o saneamento do remanente de tesouraría negativo. 

TERCEIRO: Delegar no alcalde a concertación da operación de crédito a longo prazo (préstamo de 
mandato) para o saneamento do remanente de tesouraría negativo por importe de 400.000 euros e cun 
prazo de catro anos, de acordo coas seguintes características: 
 
 

Tipo de operación Operación de crédito a longo prazo (préstamo de mandato) 

Importe 400.000,00 euros 

Prazo total da operación 4 anos, debendo cancelarse en todo caso antes da renovación 
da corporación 

Período de carencia  0 ano 

Prazo de amortización 4 anos 

Períodos de amortización Trimestres naturais vencidos 

Liquidación de xuros Trimestres naturais vencidos  

Cota Trimestral, comprensiva de amortización de capital e xuros 

Tipo de xuro Variable, referenciado ao EURIBOR tres meses + 
diferencial 

Comisións Non se aplicará ningún tipo de comisión (de apertura, de 
non dispoñibilidade, de amortización anticipada, ou de 
calquera outro tipo). 

Xuros de mora Xuros da operación + 2% anual máximo. 

Custo total máximo da operación de 
conformidade co informe de 
intervención. 

56 puntos básicos (0,56%)  

A Presidencia di que é un tema positivo para o concello xa que é unha medida para mellorar a 
situación do concello. Trátase dunha cuestión de liquidez, non de equilibrio financeiro. Víñase 
funcionando cunhas pólizas de crédito, unha de 200.000 € e outra de 400.000 €, a cal era case 
estrutural derivada dunha situación de hai moitos anos, o que se chama remanente de tesourería 
negativo duns 400.000 €. 
 
É complicado ao longo dun mandato aforrar 100.000 € anuais para eliminar ese remanente 
negativo. O concello ten a obriga de facelo e a idea é levalo a cabo cun préstamo de mandato 
para eliminar ese remanente de tesourería negativo. Non se aumenta a débeda porque elimínase 
a póliza de crédito de 400.000 € que contabiliza como débeda. Agora sería un préstamo a catro 
anos de 400.000 €, polo que tampouco aumenta a débeda bancaria. 
 
Nos presupostos obrígase a amortizar 100.000 € todos os anos, polo que no 2027 o equipo de 
goberno que acceda ao concello terá un concello saneado economicamente. Ademais isto 
permitirá facelo mantendo as axudas e os servizos que se están prestando.  
 
O Sr. Pose, do BNG, recorda que hai 14 anos, aos 3 meses de acceder á Alcaldía o PP, saíran no 
xornal el Correo Gallego, unhas declaracións nas que dicían que o PP aforrara 500.000 € do 
anterior goberno de Odón Cobas. 
Este grupo de goberno ten o concello cunha débeda millonaria. A débeda viva anual do último 
orzamento municipal é de dous millóns de euros e agora solicitan un préstamo de 400.000 € a 
xuro variable. Están aproximándose ao 75% da débeda sobre o orzamento executado que recolle 
a Lei de regulación de facendas do Estado e no momento en que se baixe de poboación e esa 
débeda acumulada a ese déficit que se vai xerar pola diminución dos ingresos que veñen do 
Estado, vai supor chegar a ese 75% como non se corrixa o rumbo económico do concello. A 
partir dese momento o concello necesitará unha autorización do órgano tutelar nacional para 
solicitar operacións de préstamo. 
A xestión económica do grupo do PP é delirante, levan 10 anos sumindo ao concello nunha 
situación cada vez máis demente. Cando deixen o goberno, van deixar o concello nunha 
situación na que para solicitar un crédito terán que pedir autorización. 
 
O Sr. González, do PSdeG-PSOE, di que o seu grupo non entende como seguen a aumentar a 
débeda do concello, porque cada día os servizos que prestan son máis malos e peores. Hai anos 
dicía que con menos facía moito máis, e agora cústalle demostralo. Supoñen que o próximo será 
unha subida de impostos aos veciños de Vedra. 
Pregunta como pensa o grupo de goberno aforrar eses cartos a pagar trimestralmente. 
Anuncia o voto en contra do seu grupo. 
 
A Presidencia contéstalle ao voceiro do BNG que tamén leva uns cantos anos na corporación 
municipal e sempre fai as mesmas afirmacións. Catastrofismo total e absoluto e despois non se 
cumpren as súas predicións.  
Xa explicou cal era o motivo, que é unha cuestión estrutural que vén de hai moito tempo. Si é 
certo que non foron capaces de resolver o remanente de tesourería negativo, pero iso non 
impediu que aumentaran os servizos e as axudas. En todos estes anos aumentaron os custes de 
prestación de servizos. Recorda que Vedra é o concello con menor presión fiscal de toda a 
redonda, o cal cada vez lles custa máis. É posible que teñan que realizar algunha subida porque 
cada vez é máis custoso manter todo. 
As cifras hai que explicalas na súa realidade. Cando o BNG fala de que a débeda viva é de dous 
millóns de euros; primeiro esta operación non vai aumentar esa débeda, porque dentro desa 
débeda hai unha póliza de 400.000 € que desaparece e substitúese por ese préstamo de mandato. 
O grupo do PP comprométese a que dentro de catro anos, cando chegue un novo grupo de 
goberno, atoparase un concello saneado. Están bastante saneados porque as cifras aparentan un 
escenario peor do que é a realidade. Deses dous millóns de euros, 1.100.000 € son os préstamos 
PAI e POS da Deputación de todos estes anos, que era a única maneira que tiñan de dar eses 

remanentes dos anos da crise económica, que a Deputación sempre está dando anos de cadencia 
para non devolvelos. Un obxectivo do Alcalde, que agora é Deputado, é que por fin se concrete 
e se elimine de todos os concellos da provincia de A Coruña, eses PAI, POS, eses préstamos 
que eran destinados a facer obras financeiramente sostibles ou para amortizar débedas bancarias 
que tiñan os concellos. 
Polo tanto, non hai obriga de devolver eses cartos (1.100.000 €); non establece a Deputación a 
obriga de devolvelos, porque está permanentemente dando anos de cadencia a Deputación, 
precisamente porque están buscando a fórmula para eliminar esa débeda dos concellos. Dese 
xeito non é unha débeda real. Por tanto xa baixaría a débeda viva actual do 42%, bastante 
inferior á de moitos concellos da contorna, a un 19%. Coa planificación feita e con isto, 
quedaría por debaixo do 10% dentro de catro anos. 
A débeda bancaria que tería o concello sería unha póliza de 200.000 €, este préstamo de 
400.000 € a catro anos e unhas amortizacións que están pendentes de 300.000 €. É dicir, uns 
900.000 € reais, dos cales 400.000 € xa se amortizan neses catro anos e outros 150.000 € xa 
están na planificación de amortización. Con todo isto, dentro de catro anos a débeda bancaria 
será só de 300.000 €. 
Necesitan facer esta planificación que afecta á liquidez do concello. É unha operación 
aconsellada polo departamento de tesourería. 
 
O Sr. Pose, do BNG, di que esas promesas sóanlle a broma. Cando hai dous anos dixo o mesmo 
de perdoar a Deputación unha débeda de 1.100.000 €, consultouno na Deputación e deulles a 
risa. 
O concello de Boqueixón ten cero euros de débeda viva, ten un saneamento completo, ten auga 
en todas as casas do concello, ten menos orzamento municipal, ten menos habitantes e tamén 
acometeron préstamos PAI, e ten todos os servizos municipais completos, e tamén son do PP. 
Sobre como ten o PP o concello de Vedra non hai máis que ver o centro de saúde caendo e o 
pésimo asfaltado de vías. 
 
A Presidencia responde que non vai comparar concellos veciños con Vedra ao inicio da 
lexislatura. Salvo que todas esas catástrofes ocorreran en tres meses, non se explica os 
resultados electorais de maio. 
Xa manifestou na Deputación estas semanas que unha das súas teimas vai ser a eliminación desa 
débeda formal. Están a falar de préstamos que veñen do ano 2014; van alá nove anos e non 
houbo a obriga de devolver nada. Pregúntalle ao voceiro do BNG, porque están prorrogando os 
anos de cadencia se hai a obriga de devolvelos. 
Pregunta o Sr. Pose, do BNG, se a Presidencia cre que os demais alcaldes que devolveron eses 
cartos dos préstamos PAI, van permitir que Vedra non o faga. 
 
Posta a votación, apróbase con oito votos a favor do PP e cinco en contra do BNG e PSdeG-
PSOE. 
 
4º.- Aprobación, se procede, de expediente de modificación de créditos 12/2023 
(Expediente núm. 2023/T002/000012) 
 
Dáse conta do ditame da comisión de economía e especial de contas do día 25/09/2023. 
Tendo en conta que nesta data o orzamento en vigor é o orzamento xeral para o ano 2023 aprobado polo 
pleno da corporación en sesión ordinaria do 30/11/2022 (BOP núm. 6 do 10.01.2023).  
Sendo preciso dotar crédito nas aplicacións que a continuación se exporán co obxecto de dotarlles de 
cobertura orzamentaria para gastos vinculados a: 

- Prestacións de servizos nas áreas de servizos sociais, urbanismo, xestión de residuos sólidos 
urbanos  

- Traballos de mantemento e reparación na escola infantil municipal e vías públicas. 
- Gastos en xuros da débeda municipal 
- Investimentos nas áreas de vías públicas e protección civil.  

Visto que por providencia da alcaldía acordouse o inicio da tramitación do expediente de modificación de 
crédito mediante transferencias de crédito entre aplicacións orzamentarias de distinta área de gasto por 
importe acumulado de 144.000,00 € solicitándose informe á intervención. 

Visto o  informe de intervención do 19.09.2023 no que se establece que a transferencia, tal e como se 
estrutura, prodúcese entre aplicacións a distintas áreas de gasto, polo que o órgano competente para a súa 
aprobación é o Pleno do Concello, en aplicación do disposto no artigo 179.2 do Real Decreto Lexislativo 
2/2004, de 5 de marzo, polo que se aproba o texto refundido da Lei reguladora das Facendas Locais, 40.3 
do Real Decreto 500/1990, do 20 de abril, e da base 10ª da das de execución do orzamento do Concello 
do ano 2023.   

Tendo en conta o anterior , proponse a emisión do seguinte o ditame : 

Primeiro: Aprobar inicialmente o expediente de modificación de créditos nº 12/2023 na modalidade de 
transferencia de crédito entre aplicacións orzamentarias de distinta área de gasto por importe acumulado 
de 144.000,00 euros de acordo co seguinte detalle:  
TRANSFERENCIAS ENTRE APLICACIÓNS PERTENCENTES Á DISTINTA ÁREA DE 
GASTO 

a) Aplicacións que ceden crédito. 
Aplicación Destino Crédito a 

ceder 
312.63200 Centros de saúde. Investimentos de reposición 119.000,00 

€ 
341.22100 Promoción do deporte. Enerxía eléctrica 10.000,00 € 
320.22100 Educación. Enerxía eléctrica 10.000,00 € 
320.21200 Educación. Mantemento edificios e outras construcións 5.000,00 € 

 
a) Aplicacións que reciben crédito. 

Aplicación Destin
o 

Crédito a 
ceder 

011.31000 Débeda pública. Xuros préstamos 5.000,00 € 
011.31050 Débeda pública. Xuros pólizas 12.000,00 € 
135.62900 Protección civil. Investimentos novos asociados funcionamento 

servizos 
17.000,00 € 

151.22706 Urbanismo. Estudos e traballos técnicos 15.125,00 € 
1531.21000 Acceso Núcleos poboación. Mantemento infraestruturas e bens 

naturais 
5.900,00 € 

 
1531.61900 Acceso. Núcleos poboación. Investimentos de reposición 16.700,00 € 
1531.62500 Acceso Núcleos poboación. Investimentos mobiliario. 8.900,00 € 
1622.22700 Xestión de residuos sólidos urbanos. Limpeza 25.000,00 € 
231.22699 Asistencia social. Gastos diversos 9.100,00 € 
231.22799 Asistencia social. Outros traballos realizados por terceiros 22.475,00 € 
231.21200 Asistencia social. Mantemento en edificios 6.800,00 € 

 
Segundo: Expoñer este expediente ao público mediante anuncio no Boletín Oficial da Provincia 
de Coruña, por quince días, durante os cales os interesados poderán examinalo e presentar 
reclamacións ante o Pleno. O expediente considerarase definitivamente aprobado se durante o 
citado prazo non presentaran reclamacións; en caso contrario, o Pleno disporá do prazo dun mes 
para resolvelas.  

A Presidencia di que os orzamentos son movibles e a finais de ano hai partidas que quedan 
cortas, outras que non se puideron executar e hai que facer as modificacións de crédito 
correspondentes. 
 
O Sr. Pose, do BNG, di que despois do debate anterior presenta unha proposta na que lle retiran 
cartos que estaban destinados ao mantemento do centro de saúde (119.000 €) que está caendo a 
cachos; ao patio da escola de San Xián no que está aprobada unha moción para unha 
expropiación de terreos xa feita e os nenos seguen sen patio de xogos. 
Pregunta cantas veces prometeu o grupo de goberno que ían ter patio os nenos da escola de San 
Xián. O problema é que hai veciños de San Xián, votantes do PP, que non queren ese patio para 
a escola e queren ter un aparcadoiro para as festas. Di que ás veces hai que ser valentes para 
tomar decisións e os votos non xustifican todo. 
 
O Sr. González, do PSdeG-PSOE, amosa o seu acordo co voceiro do BNG e di que o seu grupo 
votará en contra. 
 
A Presidencia responde ao voceiro do BNG que este foi o grupo de goberno que máis cartos 
destinou a centros educativos na transformación dos mesmos, o que máis parques infantís fixo, 
cando só había un ou dous. 
Gustaríalle que xa estivera feito o patio de xogos, pero houbo que facer unha expropiación, unha 
ocupación e hai que proxectar todo o que se vai facer nese espazo. 
Hai que decidir cos veciños e a comunidade educativa o proxecto final dese espazo para que 
sexa un espazo para toda a parroquia, evidentemente cunha prioridade no ámbito educativo. 
Non se vai poder facer todo xunto e o primeiro ten que ser o espazo para os rapaces. 
Respecto ao centro de saúde, esa é unha partida que se vai incorporar outra vez nos orzamentos 
do 2024. Cando se fai unha modificación de créditos sempre é porque non está previsto que as 
obras comecen nos próximos tres meses, co cal non se vai utilizar ese crédito. 
 
O Sr. Pose, do BNG, recórdalle que o motivo da expropiación era un só: dotar dun patio de 
xogos ao colexio de San Xián. Xa van alá dous anos e pregunta se vai necesitar unha lexislatura 
completa para facelo. 
Respecto ao centro de saúde, pregunta se en doce meses non tiveron tempo de sacar a licitación 
para a súa reforma, por que si van ter tempo nos próximos doce meses. 
 
A Presidencia responde que o centro de saúde é unha prioridade para o grupo de goberno e a súa 
intención é que no 2024 se faga esa primeira fase da reforma. 
 
Posta a votación, apróbase con oito votos a favor do PP e cinco votos en contra do BNG e 
PSdeG-PSOE. 
 
5º.- Acordo, se procede, de designación dos festivos locais para o ano 2024. 
 
Dáse conta da comunicación da Consellería de Promoción de Emprego e Igualdade interesando a 
designación dos festivos locais para o vindeiro ano. 
Proponse os seguintes días: Santa Baia (10 de decembro) e O Patio (23 de setembro). 
 
Dona Yolanda Vieiro, do BNG, considera que xa que viven nunha comarca na que o día da Ascensión é 
festivo nos concellos próximos, cre que sería un festivo mellor para os veciños. 
O día do Patio é festivo só no concello de Vedra e é a festa dunha soa parroquia. Pregunta porque non é 
festivo o día da festa de calquera das outras parroquias do concello. 
Propón que sexa festivo o día da Ascensión, e se non pode ser, algún día sinalado como no Entroido. 
 
A Presidencia di que a posición do grupo de goberno é coñecida dende sempre, que é manter por tradición 
eses dous festivos, coa variante de que cando o 10 de decembro coincide en fin de semana, pase a ser 
festivo o día da Ascensión. 

Posta a votación, apróbase con dez votos a favor do PP e PSdeG-PSOE e tres en contra do BNG. 
 
 
6º.- Acordo, se procede, sobre moción do Grupo Popular contra a tramitación dunha lei de 
amnistía. 
 
Dáse conta da moción presentada polo Grupo Popular no concello de Vedra, na que expoñen 
que nunha democracia europea consolidada como a española no 2023, unha amnistía atenta 
contra os principios básicos do estado de dereito como son a exclusividade do poder xudicial 
para xulgar e facer executar o xulgado, a igualdade do poder xudicial na aplicación da lei e a 
seguridade xurídica. 
 
No ano 2017 produciuse un intento de insurrección por parte dos poderes públicos de Cataluña 
contra a orde constitucional e a reacción do estado de dereito foi a aplicación do artigo 155 da 
Constitución e a posta en marcha de instrumentos penais contra os seus impulsores. O Tribunal 
Supremo condenou aos seus principais líderes a penas de entre 9 e 13 anos por sedición e 
malversación 
No ano 2021 xa se expuxo esta cuestión, rexistrándose unha iniciativa destas características no 
Congreso e os letrados emitiron un informe contundente contrario á súa tramitación 
 
Neste momentos, nun intento de conservar a Presidencia do Goberno, o presidente en funcións, 
abriuse á que se poida tramitar unha proposición de lei, ao condicionar o Sr. Puigdemont a 
gobernabilidade de España  a, entre outras cuestións, a aprobación dunha Lei de Amnistía que 
favoreza aos procesados polo referendo ilegal de 2017. Ademais de supoñer unha 
inconstitucionalidade flagrante preténdese utilizar un atallo para evitar os controis de legalidade 
do CGPJ, a Fiscalía e o Consello de Estado. 
 
Polo exposto solicitan do Pleno a adopción dos seguintes acordos: 
 
1. Rexeita calquera tipo de amnistía ou indulto xeneralizado para calquera grupo de cidadáns, 
calquera que sexa o seu delito. 
2. Considera que o imperio da lei é a expresión da vontade popular, tal e como establece o 
preámbulo da Constitución, e compromete a todos os poderes para o seu cumprimento. 
3. Anima aos dous partidos maioritarios a buscar acordos de Estado que eviten que a sociedade 
española se vexa sometida ás condicións ilegais de partidos independentistas. 
4. Dar traslado destes acordos á Presidencia do Goberno, á Vicepresidencia primeira e 
Ministerio de Asuntos Económicos e Transformación Dixital, á Vicepresidencia segunda e 
Ministerio de Traballo e Economía Social, ao Ministerio de Política Territorial, e aos voceiros 
parlamentarios no Congreso e no Senado; así como á Xunta de Goberno da FEMP. 
 
O Sr. Costa, do PP, di que é unha moción de partido sobre un tema de actualidade nas últimas 
semanas, presente nos medios de comunicación. 
No ano 2017 en Cataluña aconteceu o que aconteceu e derivou nunha serie de situacións ante as 
que tivo que actuar a xustiza. Despois da condena do Tribunal Superior a varias persoas que 
consideraron responsables desa situación, agora houbo un intento de reclamar unha lei de 
amnistía, antes negada por algún membro do goberno en funcións e que agora parece que ten 
cabida. 
Solicita o apoio a esta moción por varios motivos: 
Primeiro: ninguén está nin debe esta por riba da lei nun estado democrático, sexa quen sexa e 
ocupe o cargo que ocupe. 
Segundo: todos os estados modernos con democracias consolidadas defenden a separación de 
poderes: lexislativo, executivo e xudicial. Neste caso sería alterar uns acordos que proceden de 
sentencias xudiciais. 

Neste momento político a nivel nacional non hai consenso entre os diferentes partidos, e mesmo 
entre membros do mesmo partido, que ostentan o goberno na actualidade. Ademais, numerosos 
xuristas pronunciáronse en contra desta situación. O ordenamento xurídico non cambiou dende 
que membros do actual goberno en funcións dicían antes que non cabía esta lei de amnistía, e 
agora si. 
 
Dona Yolanda Vieiro, do BNG, di que está moi ben dicir que ninguén está por encima da lei, 
pero o PP é a quen a Audiencia Nacional dixo que era un partido case criminal que se lucraba 
coa trama Gürtel en beneficio propio. 
 
O Sr. Pose, do BNG, di que no documento que entregan para a moción, expoñen que a amnistía 
non se recolle na constitución e que é inconstitucional. 
Gustaríalle que o Sr. Secretario da corporación amoestara ao PP cando presenta unha moción 
preventiva sobre algo que non se sabe se vai acontecer, tal e como fixo con el mesmo hai anos 
cando lle dixo que os plenos non eran un circo. 
Recórdalle ao PP, que cando foi a votación da Constitución en 1978, o 50 % dese partido non 
votaron a constitución, e o 31% fíxoo en contra. 
Tamén lle recorda que Aznar indultou a quince terroristas de Terra LLiure. Tamén lle recorda 
que a Constitución non recolle en ningún momento a amnistía, que é unha facultade do poder 
lexislativo, igual que é facultade do poder executivo o indulto e en ningún caso afecta ás 
facultades do poder xudicial. 
A Constitución prohibe indultos xerais, porque é unha amnistía encuberta, e o Sr. Aznar 
indultou a 1.300 imputados pola vía penal porque era ano Xacobeo, e iso segundo o PP non é 
inconstitucional. 
Ademais o goberno do PP concedeu catro amnistías por delitos económicos a 30.000 infractores 
que evitaron condenas de ata cinco anos de cárcere (Rato, Bárcenas, familia Franco, Diego 
Torres, etcétera) 
Existe unha máxima en dereito constitucional que di literalmente: “en democracia o que non 
está expresamente prohibido é susceptible de desenvolvemento lexislativo”. A amnistía de 
1977, que pode ser que fose imprescindible, trouxo consecuencias gravísimas, xa que deixou o 
sistema xudicial, así como o sistema represor do Estado, en mans de xente franquista e aínda se 
pagan a día de hoxe as consecuencias. 
O PP terá que explicar que van facer coas 1.300 persoas funcionarias que cumprían ordes de 
superiores (bedeis, conserxes, etcétera), que están imputados pola vía penal e que a lei actual 
lles obriga a penar. Van ir ao cárcere sen ter ningunha culpa. Detrás de Puigdemont hai máis de 
mil funcionarios que están pendentes de cárcere se non se lle concede a amnistía porque 
constitucionalmente non se os pode indultar. 
Recórdalle que os causantes dese problema na súa cerna, é o PP, que colleu un Estatuto de 
autonomía catalán que foi votado pola maioría absoluta dos cataláns, pola maioría absoluta do 
parlamento español, e levárono ao Constitucional, tombando partes importantes do mesmo que 
permitiron manterse en Valencia. Os agravios comparativos son por parte do PP. 
Sobre os recursos ao Constitucional, o PP leva todo ao mesmo (lei do aborto, lei de eutanasia, 
reforma laboral, etcétera). Para o PP é todo inconstitucional. 
Dille ao PP que deberían traer a moción cando se aprobe a lei de amnistía, e entón poderán 
levala ao Constitucional, pero non traian a pleno unha moción preventiva. 
 
Anuncia o voto en contra do seu grupo. 
 
Dona Begoña González, do PSdeG-PSOE, di que o seu grupo considera esta moción preventiva 
non procede neste momento e en calquera caso as propostas de acordo deberían esta baseadas na 
convivencia e no diálogo dentro de todo o territorio español, sexa quen sexa o futuro presidente 
do goberno. 
 
O Sr. Costa, do PP, aclara que: 

1º.- Nos acordos pon rexeitar calquera tipo de amnistía ou indulto xeneralizado, para calquera 
grupo de cidadáns e sexa cal sexa o seu delito. 
2º.- Nuns informes realizados por xuristas, avalados por xuíces e por letrados do Parlamento 
dicían que “a base da nosa convivencia radica no imperio da lei e iso tradúcese en que nada nin 
ninguén está por riba dela”. Ese informe marcaba una clara liña vermella ante a amnistía. 
O seu grupo rexeita neste manifesto calquera tipo de indulto ou amnistía xeneralizado. 
Considera que se esta situación se chega a dar para conseguir unha investidura, é un fraco favor 
á democracia. 
Respecta ás minorías, pero non a imposición das minorías ás maiorías, porque onde funciona iso 
hai outro tipo de réximes políticos. Para a convivencia, en calquera estado, ten que haber unhas 
leis que se deben respectar, non saltalas, e neste caso saltáronse unhas cantas. 
A amnistía que agora esixen ERC e Junts comprende implícita un recoñecemento da legalidade da súa 
actuación e da ilegalidade de como actuou o Estado. 
Respecta as posicións dos grupos da oposición pero non as comparte. 
 
O Sr. Pose, do BNG, pregúntalle ao Sr. Secretario se o pleno é para aprobar manifestos como di 
o Sr. Costa ou é para aprobar e debater mocións que teñan algún sentido. 
 
O Sr. Secretario cre que este tema, con independencia dos distintos criterios, é un tema profundo 
e importante. 
Entende que esta moción se pode presentar independentemente de como lle chame un membro 
da corporación, o importante é o seu contido. É unha moción que se presentou con seriedade e 
que se está a debater con seriedade. 
 
O Sr. Pose, do BNG, di que a moción solicita unha oposición aos indultos xeneralizados, que é 
o que fixo Aznar no seu momento. Pregunta se poden seguir afirmando isto, cando un 
presidente do seu partido fixo o que agora negan que se pode facer, é dicir, cambiar 1.300 
convictos por 1.300 funcionarios cataláns. Se están tan seguros de que é inconstitucional, non 
entende porque presentan unha moción preventiva e non un recurso ante o Tribunal 
Constitucional cando se aprobe a lei de amnistía. 
 
O Sr. Costa dille ao voceiro do BNG que sempre manipula as palabras dos demais. Presentaron 
unha moción á cal o PP non lle puxo o cualificativo de preventiva, senón que o fixo o voceiro 
do BNG; o cal non comparte. 
A moción ten unha exposición de motivos e uns acordos cos que o BNG pode estar a favor, en 
contra ou absterse na votación. 
 
Posta a votación, apróbase con oito votos a favor do PP e cinco en contra do BNG e PSdeG-
PSOE. 
 
7º.- Contestación ás preguntas formuladas en plenos anteriores. 
 
-- Ás preguntas formuladas polo Sr. Pose, do BNG, a Presidencia contesta: 
 
1º.- Respecto ao cambio de proxectista, di que é un comentario. 
 
2º.- Sobre que aconteceu co pagamento a María Jesús Rosende Otero por un despido 
improcedente e o concello ten que cumprir a sentenza xudicial, di que esta persoa prestou 
servizos no concello como operaria de servizos múltiples de conserxe, baseándose a súa relación 
laboral nun contrato de traballo temporal para obra ou servizo determinado. Comezou o 
01/09/2020 en concreto na atención ao centro social da terceira idade pola baixa de Mª Carmen 
Sada. Foi contratada pola orde de puntuación na bolsa de emprego público temporal que había 
para ese posto. 

O 04/05/2022 presentou no concello a solicitude de excedencia por obter unha praza de persoal 
fixo noutra administración local e comunicando o seu cese o 13/05/2022. 
O concello aceptou a renuncia e ordenou tramitar a baixa e comunicóuselle a non procedencia 
da excedencia atendendo á lexislación aplicable así como ao convenio colectivo do concello no 
que non cabe a excedencia nos contratos laborais temporais. 
Esta persoa recorreu aos tribunais e estes entenden que a excedencia por incompatibilidade 
débese estender aos traballadores temporais nunhas circunstancias similares a este caso 
concreto, e entenden que denegar esa excedencia comportaba un despido improcedente. 
Optouse por indemnizar o que marcaba a sentencia. 
 
3º.- Respecto ao proxecto de control arqueolóxico solicitado pola Consellería de Cultura e 
Patrimonio Cultural da obra de mellora de camiños en Reboredo, Socastro, Agrelo e outros no 
POS Adicional 2021, di que o pode consultar no departamento de urbanismo e que vai a cargo 
do concello. 
 
4º.- Sobre o erro no informe de necesidade do órgano de contratación da mellora de camiños en 
Reboredo, Socastro, Agrelo e Outros do POS Adicional 2021, e que o grupo de goberno xere unha 
planificación da limpeza de cunetas; di que son rogos. 
5º.- Respecto ao cargo de deputado provincial por parte da Presidencia, di que en primeiro lugar non sabía 
que ía ser deputado. En segundo lugar, os deputados de goberno da Deputación son os que teñen salario, e 
algún tamén da oposición. El non ten salario, cobra por asistir aos plenos, comisións e as indemnizacións 
por desprazamentos. 
Sobre o comentario sobre do Sr. Costa, di que foi deputado entre o 2011 e o 2013 e fixo un labor 
extraordinario, conseguindo entre outras cousas a nova estrada e ponte en San Xián. Recórdalle que o 
BNG leva oito anos gobernando a Deputación xunto co PSdeG-PSOE. 
-- Ás preguntas formuladas por dona Yolanda Vieiro, do BNG, a Presidencia contesta: 
 
1º.- Respecto da modificación das melloras do SAF a medio contrato, di que o que hai, tal e 
como está recollido no AGA, é unha non aplicación parcial temporal; parcial grazas á achega da 
modificación de créditos que se aprobou hoxe. Esa non aplicación vai ser menor do que se podía 
supor nun primeiro momento porque vai cubrir unha serie de melloras que estaban planificadas. 
É parcial, temporal e reversible ata o 31/12/2023. Está baseada e xustificada na actual situación 
económica xeral actual. Entre o 2021e o 2022 subiron os custes salariais un 12%,  e esas subidas 
absorberon a marxe empresarial e os gastos de xestión de estruturas. Estaban previstas unhas 
perdas na adxudicataria duns 60.000 € neste ano. 
Nas reunións entre as representantes sindicais das traballadoras, empresa e concello chegouse a 
un acordo entre todas as partes, non só para manter o servizo e favorecer a súa sostibilidade, 
senón tamén para a mellora das condicións das traballadoras. 
 
-- Ás preguntas formuladas por dona Begoña González, do PSdeG-PSOE, a Presidencia 
contesta: 
1º.- Sobre a posibilidade de que se valore a reorganización do servizo de ludoteca, di que 
estudarán as distintas posibilidades cando se estabilice no mes de outubro o uso da ludoteca. 
 
2º.- Respecto ao informe de intervención da previsión de gastos correntes do 2023, para a 
solicitude do POS Adicional, di que non estivo estes días a técnica económica e non llo pode 
dar. Conta con facilitarllo esta semana. 
 
3º.- Sobre como está a execución do POS 2021/2022, di que só quedaban dous proxectos por 
adxudicar que xa están adxudicados: o de asfaltado que falaban antes (a Martínez Montes) e que 
comezará nas próximas semanas; e o da extensión da auga a Illobre e Trobe que se adxudicou 
estes días a Construcciones González y González. 
Con isto estaría todo ou executado ou adxudicado. 
 
8º.- Rogos e preguntas 

-- O Sr. Pose, do BNG, pregunta: 
 
1º.- Solicita a convocatoria de reunión da mesa do centro de día e miniresidencia. 
 
2º.- Respecto do anterior, chegoulle un rumor de que de construírse sería en Lamas. Pregunta se 
a Presidencia sabe algo diso. 
 
3º.- Pregunta cando van rematar o centro de transformación de alimentos de San Mamede. 
 
4º.- Pregunta cando pensa que se vai poder acometer a rehabilitación do centro de saúde despois 
da retirada de máis de 100.000 €. 
 
5º.- Fai unha solicitude respecto do cambio de día do pleno, do 20 ao 27 e se ten algo que ver co 
acto de homenaxe coa Sociedade Parroquial de Vedra.  
Comenta que non invitaron a todos os arxentinos que hai en Vedra. Hai xente á que isto lle 
sentou mal e espera que a próxima vez teñan máis tacto. 
Solicita que a próxima vez que presenten un cambio de día da sesión plenaria, se lles achegue 
unha xustificación xunto coa solicitude de cambio de día. 
 
6º.- Solicita que se repare o local adxacente á escola de San Fins, no que segue entrando auga 
pola cuberta. 
 
7º.- Solicita que liciten o patio de xogos da escola de San Xián canto antes.  
 
-- Dona Yolanda Vieiro, do BNG, pregunta:  
 
1º.- Cónstalle que houbo certos problemas coa empresa Monbus nos autobuses escolares e 
pregunta se houbo algún tipo de seguimento disto por parte do concello. 
 
2º.- Solicita que se faga entre todos os grupos da corporación un manifesto conxunto para que 
todos os deputados galegos en Madrid usen algunha vez o galego no parlamento. 
 
-- O Sr. González, do PSdeG-PSOE, pregunta: 
 
1º.- Están de acordo coa mesa de seguimento, pero vista a débeda do concello e os comentarios 
de Ovidio, pregunta se o tema da residencia quedou parado ou se xa non hai nada diso. 
 
2º.- Comezaron co saneamento en Bazar e pregunta cales son as razóns técnicas polas que as 
tubaxes de saneamento van a unha profundidade de dous metros. Supón que é coherente coas 
cotas do proxecto. 
 
3º.- Nestes días o Sr. Vázquez estivo en Portugal polo proxecto europeo. Solicita que explique 
como é o encaixe que ten el nesa aprendizaxe e as conclusións que saca coa viticultura, e sobre 
todo, coa que se está a desenvolver en Vedra, a industrializada, que tantos cambios está traendo 
(deforestación, cambio de paisaxe e en pouco tempo o aire que se respira). 
 
Conclúe ao fío das vinte e dúas horas e corenta minutos. 
 


